
DISKOU A JAN YO TE PREPARE L LA: GOUVÈNÈ HOCHUL PWONONSE DISKOU 

SOU BILAN AK PÈSPEKTIV ETA A POU ANE 2026 LA  
  

Gouvènè a anonse envestisman pou gadri inivèsèl toupatou nan Eta a pou rann 
Nouyòk pi abòdab pou fanmi yo  

  
Konbat fwòd pou diminye pri asirans machin pou chofè yo epi lanse yon plan ki 

se premye plan konsa nan nasyon an pou lite kont pwofi egzajere konpayi asirans 
kay yo pe fè  

  
Pwopoze gwo refòm radikal pou pwoteje konsomatè yo kont ogmantasyon pri 

sèvis piblik yo  
  

Vanse lejislasyon ki se premye lwa konsa nan nasyon an pou lite kont zam afe 
ilegal ki fabrike lakay ak enprimant 3D  

  
Pwoteje dwa konstitisyonèl Nouyòkè yo, libète relijye, ak aksè pou yo jwenn swen 

sante  
  

Lanse ajanda “Kite yo Konstui a”, ki se yon seri refòm enpòtan pou konstwi 
lojman ak lòt pwojè enfrastrikti esansyèl pi rapid ak nan pi ba pri  

  
Pran angajman pou bay 50 milyon dola pou reyamenaje Estasyon Djomeka; 

planifye pou avanse ekspansyon metwo Second Avenue an nan direksyon lwès  
  

Pwomouvwa sante mantal jèn yo epi pwoteje timoun yo lè yo sou entènèt  
  

Malgre nou anba atak federal, Eta a kontinye trase chimen an avèk envestisman 
transfòmatè ki vize ranfòse lopital rezo sekirite yo  

  
Pwoteje enfòmasyon pèsonèl Nouyòkè yo lè n ap konbat sektè koutye done ki pa 

klè yo  
  

Egzije pou yo make kontni IA pwodui, pwoteje eleksyon yo kont kontni twonpez 
oswa manti IA pwodui, epi entèdi fo “rabè” ki twonpe konsomatè yo  

  



209 pwopozisyon transfòmatè pou rann Nouyòk vin pi abòdab, pwoteje moun, epi 
bay plis opòtinite  

  
Liv sou Bilan ak Pèspektiv Eta a pou ane 2026 la disponib la a  

  
  
  
Bonjou Nouyòk!  
  
Mwen vle remèsye fanfa Pride of The Orange lan. Pi bon fanfa ki gen nan peyi a daprè 
m. Mwen vle rekonèt lidè Sena a, Lidè Majorite Andrea Stewart-Cousins, ak Prezidan 
Asanble a Carl Heastie — de lidè ekstraòdinè mwen konsidere kòm patnè remakab 
pandan n ap trase chimen pou n suiv anvè lavni Nouyòk.  
  
Pwotektè nou, Pwokirè Jeneral Tish James. Gadyen trezò piblik la, kontwolè Tom 
DiNapoli. Soti Buffalo, Lidè Majorite Asanble a Crystal Peoples-Stokes. Lidè Minorite 
Sena a Rob Ortt. Lidè Minorite Asanble a Will Barclay. Jij Tribinal Apèl Eta Nouyòk la 
yo. Majistra Vil Nouyòk la, Zohran Mamdani. Epi majistra ak chèf konte yo ki soti 
toupatou nan Eta a  
  
Reprezantan sendika ak envite distenge yo. Manm Kabinè mwen an yo. Sekretè Karen 
Persichilli Keogh ak ekip direksyon Chanm Egzekitif la.  
  
E mwen fyè anpil pou m rekonèt tou Premye Jantlèmenn Nouyòk la, mari m, William 
Hochul.  
  
Jodi a, 13yèm jou nan ane 2026 la, nou pral anbake nan yon avanti ansanm. Yon 
diskou sou Bilan ak Pèspektiv Eta a se yon chans pou nou gade devan. Men ane sa a 
mande pou nou reflechi sou yon bagay ki pi enpòtan pase moman sa a:  
  
Orijin nasyon nou an, ki te fonde depi 250 lane ane sa a, ak fason istwa sa a fasonnen 
kote nou ye jodi a ak kote nou dwe ale apati de la a.  
  
Depi nan kòmansman an, Nouyòkè yo te toujou gen lespri rebèl, toujou vle konfwonte 
fòs ki pi gwo pase nou nan non libète ak libète endividyèl.  
  
Rezilyans sa a, fòs sa a, lespri sa a, volonte pou goumen pou yon pi bon avni te fèt nan 
reyinyon sekrè nan tavèn Albany ak Vil Nouyòk — pandan yo t ap trase yon chemen 
anba joug yon pouvwa opresif.  
  
Epi pita, lè Nouyòk te vin premye kapital peyi a, lidè revolisyonè kouraje nou yo te vin 
lidè gouvènman yon nouvo nasyon ki gen posiblite san limit.  
  
Pandan kat ane mwen sèvi kòm Gouvènè nou an, kote m ap koute istwa nou yo, santi 
batman kè gran Eta sa a, mwen wè menm fòs sa a, menm rezilyans la, menm optimis ki 
te defini Nouyòkè yo gen 250 ane de sa.  

https://gcc02.safelinks.protection.outlook.com/?url=https%3A%2F%2Fwww.governor.ny.gov%2Fsites%2Fdefault%2Ffiles%2F2026-01%2F2026StateoftheStateBook.pdf&data=05%7C02%7CViktoryia.Baum%40otda.ny.gov%7C7ebfc4e18ee7429e8e7a08de52d3c7c0%7Cf46cb8ea79004d108ceb80e8c1c81ee7%7C0%7C0%7C639039266723561043%7CUnknown%7CTWFpbGZsb3d8eyJFbXB0eU1hcGkiOnRydWUsIlYiOiIwLjAuMDAwMCIsIlAiOiJXaW4zMiIsIkFOIjoiTWFpbCIsIldUIjoyfQ%3D%3D%7C0%7C%7C%7C&sdata=K48z7UirfkhQ3ugxnPb2GHwRCpBXtCc9Bt7LVopCjAI%3D&reserved=0


  
Pandan m t ap kreye ajanda nou pou ane 2026 la ak pi lwen, mwen te toujou retounen 
sou konvèsasyon mwen te genyen ak Nouyòkè ki soti nan kat kwen Eta a — moun ki 
refize abandone rèv yo.  
  
Moun tankou Theresa Durham, yon grann ki se moun Syracuse mwen te gen chans 
rankontre mwa me ki sot pase a.  
  
Gras ak politik lojman nou yo, Theresa fenk reyalize rèv li te genyen depi lontan, ki se 
posede pwòp kay pa li.  
  
Moun tankou Deborah Koenigsberger, ki posede yon boutik rad nan distri Flatiron an.  
  
Biznis li a ap pran gwo kou akòz tarif Trump yo. E malgre sa a, li kontinye fè li mache 
kanmenm pandan l ap dirije yon òganizasyon ki pa pou pwofi ki soutni fanm ak timoun 
ki sanzabri yo.  
  
Mwen panse ak moun tankou Joziah Morales, yon jèn ki gen 14 zan, ki te jwenn kouraj 
pou l te chèche èd lè li t ap lite ak sante mantal li. Jodi a, l ap pataje istwa enspiran li an, 
pou raple kamarad li yo ke pa gen anyen ki mal nan aksepte yon kout men.  
  
Se konsa, lè mwen di se pou fanmi nou m ap goumen, se de moun sa yo m ap pale a.  
  
Istwa yo, ansanm ak istwa anpil lòt moun, toujou rete avè m paske mwen menm tou 
mwen te viv yon vèsyon eksperyans yo a. Mwen te grandi nan yon vyek ti kay toupre 
Buffalo, kote m te pataje yon chanm ki te nan yon grenye frèt ak frè m yo, m ap fè 
devwa byen ta nan lannwit bò yon ti chofaj apre m fin travay nan pizeriya lokal la, san m 
pa konnen kote chemen lavi mwen t ap mennen m. Men mwen te aprann lè moun 
travay di, epi lè gen yon moun ki soutni yo, sa ka chanje direksyon tout lavi yo.  
  
Se poutèt sa mwen kwè ak tout kè m ke gouvènman an kapab epi li dwe se yon fòs pou 
fè byen. E pandan kat dènye ane ki sot pase yo, nou te pwouve sa. Nou te pran Eta nou 
an ki t ap sòti nan yon kriz epi nou te reyalize yon remonte ke pa t gen anpil moun ki te 
kwè sa t ap posib.  
  
Krim bese nan kote Nouyòkè yo santi li pi plis. Lari nou yo, metwo nou yo, ak kominote 
nou yo pi an sekirite pase yo te ye depi plizyè ane.  
  
Nou konnen tou moun bezwen yon kote ki an sekirite pou yo viv. Se poutèt sa nou te 
konkli pi gwo akò lojman ki te fèt nan plis pase mwatye yon syèk, pou jèn fanmi yo ka 
tabli rasin yo.  
  
Nou te agrandi opsyon gadri, limite pri ensilin, epi lanse tou premye pwogram konje 
prenatal ki peye nan tout peyi a.  
  



Epitou, nou te fè deseri envestisman istorik nan enèji pwòp, fabrikasyon pis elektwonik, 
ak teknoloji avanse, sa ki te kreye plizyè dizèn milye travay ki byen peye. E nou pa ka 
nye enpak sa genyen an.  
  
Komès an detay ap pran gwo elan. Plis moun ki diplome nan inivèsite ap vin viv Nouyòk 
pase nenpòt lòt kote nan peyi a. Nou se lidè nan peyi a nan zafè retounen travay nan 
biwo. Soti Babilòn rive Boufalo, Nouyòk ap leve.  
  
Si w ap parye sou lavni, ou dwe parye sou Nouyòk. Si w ap chèche talan, w ap jwenn li 
nan Nouyòk. Si w ap chèche episant kilti, inovasyon ak opòtinite, li te toujou la e li 
toujou rete Nouyòk.  
  
Zanmi m yo, mwen fyè pou m di: Eta nou an kanpe djanm! E nou fèk kòmanse.  
  
Men mwen bezwen pale fran avèk nou: Donald Trump ak patizan li yo ki nan Kongrè a 
prezante yon bann menas reyèl nan moman sa a. Tarif san reflechi sa yo ap ogmante 
pri tout bagay, soti nan pwovizyon manje rive nan ekipman agrikòl. Yo ap touye gwo 
pwojè enfrastrikti ki bay manm sendika yo travay. Yo ap rache tibebe yo nan manman 
imigran k ap bay tete, epi yo rele sa a sekirite piblik.  
  
E jis semèn pase a, mond lan te temwen yon operasyon imigrasyon nan Mineyapolis ki 
pa t dwe janm fèt — ki te kite yon timoun san manman, e ki te frakase tout yon 
kominote, e menm tout yon nasyon.  
  
Tout sa fè pati yon ajanda ki sèlman rann lavi nou pi difisil.  
  
Ebyen, men kijan Nouyòkè yo fonksyone: Nou pa konn sede konba. Nou leve kanpe.  
  
Lè yo te eseye retire finansman pou premye sekouris ak fòs lapolis yo, nou te fòse yo 
retabli li. Lè yo te eseye elimine tarif anbouteyaj la, nou te bat yo nan tribinal ankò e 
ankò. Prezidan an menm te fè yon lòt piblikasyon menasan mwens pase 24 èdtan apre 
sa a te fèt. Men, mesaj mwen gen pou swadizan wa a rete menm jan an: Nou p ap 
mache tèt bese.  
  
Wi, sa se yon ane ki chaje ensètenitid reyèl akoz politik federal san reflechi yo. Dezòd 
Washington ap frape rezilta finansye nou dirèkteman. Men nou te konstui bato a nan 
fason pou li te ka reziste anba tanpèt la. Paske nou jere lajan nou nan fason ki 
responsab. Nou kapab fè envestisman transfòmatè pou lavni nou. San nou pa ogmante 
taks. San nou pa chaje bann dèt kolosal sou do pwochen jenerasyon an.  
  
Kat ane pase, nou te prezante yon vizyon odasye. Mwen te pran responsablite pou fè 
vizyon sa a vin reyalite.  
E an 2026, nou ap wè rezilta yo.  
  
Enèji idwoelektrik pwòp k ap koule soti Kebèk pou alimante plis pase yon milyon kay 
nan Vil Nouyòk.  



  
Pwojè lojman ki te bloke depi lontan ap resi wè jou.  
  
Yon nouvo estad k ap pote fyète ak envestisman nan zòn Lwès Eta Nouyòk. Ale Bills!  
  
Tou nouvo Belmont Park la ap mennen kous chwal yo nan lavni.  
  
Koup Dimond lan, ap rasanble fanatik foutbòl ki soti toupatou nan mond lan.  
  
N ap rekonstui enfrastrikti esansyèl yo, soti nan Tèminal Otobis Port Authority a rive nan 
pon ak tinèl nou yo.  
  
Agrandi metwo Second Avenue an pi lwen toujou.  
  
Epi grasa Interborough Express la, n ap konekte Queens ak Brooklyn tankou jamè 
anvan.  
  
Menm renovasyon Penn Station yo, moun t ap reve depi lontan, kounye a sou bon 
chemen an.  
  
Fanmi yo pral gen plis soulajman finansye.  
  
Yon lòt ogmantasyon salè minimòm.  
  
Pi bon konje fanmi ki peye. Yon kredi taks pou timoun jiska 1,000 dola ak pi ba to taks 
pou klas mwayèn nan depi 70 lane. Kite m repete sa, yo pi ba depi 70 lane! E nou retire 
yon gwo chay sou do biznis yo, nou peye anpil milya dola dèt asirans chomaj pandan n 
ap ogmante 70 pousan sou benefis yo.  
  
Sa se yon rezo sekirite esansyèl pou nenpòt moun ki ta vin pèdi travay li.  
  
Ki lòt bagay nou ka atann an 2026?  
  
Konpayi ki gen renome mondyal k ap bay redinamize deseri kominote yo te neglije depi 
lontan: Micron nan Konte Onondaga p ap kòmanse travay konstriksyon nan twa (3) zan, 
men nan twa (3) jou! GlobalFoundries nan Konte Saratoga. Fairlife nan Konte Monroe. 
Chobani nan Konte Oneida.  
  
Viktwa sa yo se rezilta batay nou te mennen, envestisman nou te fè, ak yon avni nou te 
chwazi ansanm. E lè mwen di “ansanm,” sa gen ladan patnè djanm mwen yo nan 
gouvènman Eta a ki la avèk nou jodi a. E sa vle di tou lidè lokal yo ki travay san rete 
pou kontinye ap fè vil ak kominote nou yo mache.  
  
Ann tande kèk ladan yo.  
  



Antanke Gouvènè nou, mwen fyè pou m mennen batay pou n pwoteje kominote yo epi 
konstui yon ekonomi ki mache pou tout moun! E jodi a mwen la pou m di nou kijan n ap 
kontinye batay sa a, epi li kòmanse ak rann lavi pi abòdab.  
  
Kit n ap pale de gadri, pwovizyon manje oswa bòdwo sèvis piblik, yon bagay klè: Paran 
yo, veteran yo ak granmoun aje yo bezwen soulajman. Se poutèt sa, ane pase a 
sèlman, an kolaborasyon ak Asanble a, nou te remèt fanmi k ap travay di yo 5,000 dola 
pou yo met nan pòch.  
  
Men kounye a, Repibliken Washington yo ap mennen lagè total kont klas mwayèn nan: 
Yo ap ogmante pri yo epi kite se Eta yo ki pou repare dega yo kite dèyè. Kidonk ane sa 
a, pandan Washington ap koupe rezo sekirite nou an ak kout manchèt, mwen ap 
redouble jefò mwen nan batay pou n gen yon Nouyòk ki pi abòdab, kòmanse ak gadri.  
  
Pou paran k ap travay yo, pa gen okenn depans ki pi kraze zo pase sa a. Mwen konnen 
nan ki pwen sa ijan, paske mwen menm tou, mwen te viv li.  
  
Lè mari m Bill ak mwen te kòmanse lavi nou ansanm, gadri te youn nan pi gwo obstak 
pou nou. Mwen te fèk soti nan fakilte dwa, m t ap travay nan pòs derèv mwen nan 
Capitol Hill ak Senatè Daniel Patrick Moynihan. Men, lè tibebe nou yo te vin fèt, mwen 
te oblije abandone karyè sa a paske nou pa t ka jwenn gadri ki abòdab.  
  
Sa te rache kè m.  
  
Bagay yo te difisil lè sa a. E pou twòp fanmi jodi a, sa prèske enposib.  
  
Tande sa a: Nan Vil Nouyòk, gadri koute ant 26,000 ak 40,000 dola pa ane. Pou pri sa 
a, timoun piti w la ta dwe pale twa lang epi fè taks ou.  
  
Ane pase, mwen te kanpe sou menm sèn sa a epi mwen te mete Eta nou an sou 
chemen gadri inivèsèl. Jodi a, mwen kanpe devan nou ak yon plan byen klè pou montre 
kijan n ap rive atenn objektif sa a. N ap pran apui sou plis pase 8 milya dola 
envestisman nan gadri Administrasyon mwen an te fè depi 2022, plan sa a pral resi bay 
gadri inivèsèl pou chak fanmi nan Nouyòk.  
  
Pwen final.  
  
Travay la deja kòmanse. Senk jou pase, mwen te kanpe ak Majistra Mamdani pou m 
anonse Eta a pral finanse de premye ane pwogram Universal 2-Care li a nèt, pandan l 
ap ede Vil Nouyòk reyalize tout pwomès Universal 3-K li a.  
  
Toupatou nan Eta a, nou ap adopte yon apwòch diferan, men ki anbisye menm jan:  
  
Pre-K Inivèsèl pou chak grenn timoun ki gen 4 an anvan 2028!  
  



Ane sa a tou, n ap teste gadri kominotè pou bay swen abòdab, tout lajounen, pandan 
tout ane a, pou tibebe ki fenk fèt rive jiska timoun ki gen 3 zan.  
  
E n ap apiye sou siksè pwouve Pwogram Asistans Gadri Eta a ak sistèm bon nou an, 
pou plizyè dizèn milye fanmi anplis ka jwenn swen kalite siperyè pou mwens pase 15 
dola pa semèn.  
  
Gras ak ekonomi nou an ki djanm, nou gen revni pou n lanse inisyativ sa yo.  
  
Men pou n kenbe elan nou pran an, nou bezwen fè patenarya ak sektè prive a.  
  
Kidonk n ap travay ak patwon yo epi amelyore prim ankourajman taks pou sila yo ki 
envesti nan prestasyon pou gadri. Nou vle Nouyòk vin nimewo en pou nenpòt moun k 
ap pare pou kòmanse yon fanmi epi konstui lavni li.  
  
Lè sa rive, se nou tout ki gayan.  
  
Sal klas nou yo vin pi ranpli.  
  
Ekonomi nou an vin pi djanm.  
  
Epi kominote nou yo vin pi rich nan tout sans mo a.  
  
Men abòdabilite pa kanpe sèlman nan gadri. Kounye a, an mwayèn, chak kay nan 
Nouyòk peye prèske 1,700 dola pa ane sèlman pou fè limyè yo ret limen ak chofaj yo 
mache. E lòd Donald Trump bay pou sispann travay sou enèji van sou lanmè a pral 
sèlman rann sitiyasyon an vin pi mal alontèm.  
  
Mwen ap goumen kont sa nan chak etap.  
  
Men pandan batay sa a ap kontinye, nou ap pran mezi kounye a pou n senplifye èd pou 
peye bòdwo sèvis piblik, ede pwopriyetè kay yo fè amelyorasyon efikas sou plan enèji, 
epi pwoteje Nouyòkè yo kont ogmantasyon pri egzajere.  
  
Nou ka rann enèji pi abòdab ak pi fyab jodi a pandan n ap kontinye trase chemen pou 
peyi a nan zafè envestisman dirab, pou kite Eta sa a pi djanm pou pitit ak pitit pitit nou 
yo.  
  
E gen yon lòt pwoblèm abòdabilite ki klè depi plizyè ane: Pri asirans machin ki 
ekstrèmman wo.  
  
Paske nan anpil kote nan Eta nou an, posede yon machin pa yon liks, li esansyèl. Men, 
Nouyòkè yo peye pri asirans machin ki pi wo nan peyi a, an mwayèn 4,000 dola pa ane 
— 1,500 dola plis pase mwayèn nasyonal la. Se pa paske Nouyòkè yo fè yon bagay 
mal, men se paske fwòd san kontwòl ak depans pwosè ki depase lèbòn ap fè pri yo 
monte.  



  
Ann klè sou kijan sa rive. Lè sistèm nan pèmèt peman ki san kontwòl. Depans sa yo 
pase sou do nou sou fòm bòdwo chak mwa ki pi wo.  
  
Nouyòkè yo pa dwe ap peye plis pou menm pwoteksyon an. E ane sa a se ane kote n 
ap pran mezi pou n jere sa a.  
  
Nou ap frennen fwòd epi mete fen nan yon sistèm ki rekonpanse konpòtman ilegal. Si w 
t ap kondui pandan w sou, san lisans, oswa w t ap fè yon krim grav nan moman aksidan 
an, ou pa ta dwe resevwa lajan.  
  
Sa se pou nou resi leve kanpe pou plizyè milyon chofè Nouyòk ki merite yon soulajman.  
  
E ane sa a, n ap kontinye konbat tout kalite kriminèl.  
  
Lè mwen te monte sou pouvwa a, Nouyòk t ap fè fas ak yon kriz krim ak dezòd.  
  
Dezan anvan m te monte sou pouvwa a, kantite fiziyad yo te prèske double. Moun ki 
plede fè krim yo t ap antre epi soti nan sistèm jistis kriminèl la. Epi twòp moun te santi 
yo pa an sekirite.  
  
Mwen te pwomèt Nouyòkè yo pou m fè tout sa ki nan pouvwa mwen pou m retabli 
sekirite ak pwoteksyon.  
  
Nou te soutni pwomès sa a ak aksyon. Nou te fè envestisman san parèy nan lapolis ak 
sekirite piblik — plis pase 3 milya dola. Nou te adopte lwa kont zam ki pi sevè nan peyi 
a, ansanm ak refòm ki gen bon sans pou retire kriminèl ki plede fè krim yo nan lari yo 
epi anpeche yo libere kriminèl yo sou deseri baz teknik.  
  
Nou te ekipe lapolis ak pi bon teknoloji, deplwaye plis ajan nan sistèm metwo a, epi 
fòme inite espesyalize pou konbat vòl nan magazen ak vyolans domestik.  
Katran apre, krim rive nan nivo ki pi ba nan listwa. Fiziyad, omisid ak krim nan metwo a, 
yo tout bese  
  
Men nou p ap janm satisfè. Ane sa a, n ap kontinye apiye sou sa ki mache, n ap itilize 
done, kowòdinasyon ak aplikasyon lalwa nan fason ki entelijan pou n kontinye pran 
devan kriminèl yo.  
  
Nou pral agrandi rezo Sant Analiz Krim reyisi nou an yo toupatou nan Eta a. Nan metwo 
nou yo, n ap kontinye fè patwouy lapolis ranfòse, enstale baryè sou platfòm nan 85 
estasyon anplis, epi elaji inite sante mantal elit nou yo ki retire moun ki an kriz yo nan 
tren an pou mennen yo al pran swen.  
  
Nou bloke bann zam k ap debòde nan Eta nou an pa mwayen sa yo rele “iron pipeline” 
lan. E kounye a, n ap vize “plastic pipeline” lan.  
  



Zam fantòm ilegal 3-D yo se machin touye moun ki fèt lakay ak pyès ou ka achte byen 
fasil Pou n defann tèt nou kon sa a, m ap pwopoze yon lwa ki se premye lwa konsa nan 
nasyon an ki egzije TOUT enprimant 3-D ki vann nan Eta Nouyòk oblije gen lojisyèl ki 
anpeche enprimant lan fabrike zam.  
  
E n ap mete fabrikan zam yo angad: Nou p ap pèmèt yo vann zam pòch ki ka modifye 
pou vin zam otomatik — ki ka tire 1,200 bal pa minit ankò.  
  
Sa p ap fèt isit la ankò. Pa nan Nouyòk. Se konsa nou sove lavi epi konbat krim.  
  
Pandan n ap reflechi sou libète nou te goumen pou yo 250 ane pase, gen ladan yo 
libète pou pratike relijyon san entèferans.  
  
An 2026, n ap pran nouvo mezi pou pwoteje lye adorasyon yo kont vag antisemitis ak 
islamofobi k ap ogmante deplizanpli a. Nouyòk deja envesti 131 milyon dola pou pi byen 
sekirize kote sakre sa yo. Men klèman, nou dwe fè plis ankò.  
  
Jis semèn pase a, manifestan te chante eslogan pro-Hamas devan yon sinagòg nan 
Kew Gardens Hills. Sa a, se pa libète ekspresyon. Sa a se asèlman. Epi vize yon 
kominote jwif konsa se antisemitis.  
  
Se poutèt sa mwen pwopoze entèdi manifestasyon nan yon distans 25 pye de liy 
pwopriyete lye adorasyon yo. Pou moun ki senpleman vle lapriyè ka fè sa a san laperèz 
ni asèlman.  
  
Responsablite mwen pou pwoteje Nouyòkè yo gen ladan tou pwoteksyon timoun nou 
yo.  
  
Nou fè fas ak gwo konpayi teknoloji (Big Tech) epi nou adopte lwa k ap trase chemen 
pou nasyon an. Konsa timoun yo p ap soumèt ankò a algorit adiktif ki manipile lespri yo.  
  
Yo p ap sib ankò pou mega-kòporasyon k ap fè lajan sou sante mantal yo. Epi kounye 
a, lè jounen lekòl la kòmanse, yo oblije sere telefòn yo annakò ak entèdiksyon “bell-to-
bell” nou an (klòch a klòch ki entèdi itilize telefòn nan salklas yo).  
  
Nan sèlman kat mwa, transfòmasyon an te ekstraòdinè.  
  
Salklas yo plen diskisyon vivan. Nan kafeterya nou yo plen timoun k ap ri. E Frankie 
Focus ap ante rèv timoun nou yo.  
  
Ajoute sou siksè nou an, mwen di ann adopte nouvo egzijans pou pwoteje tout itilizatè 
rezo sosyal ki poko gen 18 lane: Ann itilize paramèt vi prive otomatik pou n bloke mesaj 
dirèk predatè potansyèl ap voye bay timoun. Ann dezaktive chatbot IA ki ka lakòz gwo 
pwoblèm sante mantal.  
  



Ann bloke pataj lokalizasyon, epi ann fè plis efò pou n koupe aksè ak paryaj sou espò 
sou entènèt pou timoun nou yo pa tonbe nan adiksyon depi nan jèn.  
  
Nou tande m di ke kominote nou yo pa ka rive atenn tout potansyèl yo san pa genyen 
ase lojman ki an sekirite ak abòdab.  
  
Pandan twò lontan, règ ki twò kontrenyan te rann li twò difisil pou konstwi pa sèlman 
kay, men tou kote moun travay ak enfrastrikti lavni nou depann de yo.  
  
Se poutèt sa, katran pase, mwen te pran yon angajman: Pou remete sitiyasyon ki te 
egziste a an kesyon, redui fòmalite biwokrasi, epi ouvri chemen pou konstui, konstui, 
konstui!  
  
An kolaborasyon ak Asanble a, nou te atake yon sistèm ki t ap echwe fanmi nou yo epi 
nou te adopte pi gwo akò lojman ki te fèt depi 50 lane!  
  
Nou te di klè: Rete kanpe san fè anyen pa yon opsyon ankò. Rezilta a? Nou sove plis 
pase 71,000 kay ki te an danje pou yo abandone yo.  
  
E nou te louvri pòt pou gen 800,000 lòt kay pandan dizan k ap vini la yo!  
  
Nou te finanse pwojè ki tou prè pou demare, ranfòse pwoteksyon lokatè yo, transfòme 
pwopriyete vid yo pou vin tounen kay abitab, epi pwoteje lojman ki gen lwaye 
reglemante yo.  
  
Gouvènman lokal yo ap leve pye yo tou. Plis pase 400 kominote ki favorab a lojman te 
dakò pou yo konstwi plis kay paske nou favorize prim ankourajman pase pinisyon lè n 
ap dirije.  
  
Nan apwòch mwen suiv la, kominote ki di wi a lojman jwenn aksè a 750 milyon dola nan 
finansman Eta a.  
  
Nou ap chanje kilti konstriksyon an brik pa brik la.  
  
Ane sa a, n ap envesti 250 milyon dola anplis pou lojman abòdab ak 100 milyon dola 
pou elaji lojman prefabrike inovatè ki diminye depans epi akselere konstriksyon.  
  
E n ap mete ajou prim ankourajman taks pou ede pwopriyetè bilding ki gen lwaye 
reglemante nan Vil Nouyòk yo fè reparasyon ak envestisman.  
  
Pandansetan, n ap sere boulon kont pi move pwopriyetè yo lè nou ogmante sanksyon 
epi ranfòse èd pou lwaye pou granmoun aje ak Nouyòkè ki gen andikap yo.  
  
Men malgre tout pwogrè nou fè yo, gen twòp pwojè ki toujou rete bloke.  
  
Pa paske yo se move lide, men paske sistèm nan li menm vin tounen obstak la.  



  
Menm pwojè tout moun dakò sou yo nou bezwen — lojman abòdab, enèji pwòp. 
Enfrastrikti esansyèl ka pase plizyè ane bloke nan biwokrasi, sa ki ogmante depans epi 
fè opòtinite yo pi inaksesib toujou.  
  
Kidonk ane sa a, n ap egzamine seryezman pwosesis egzamen anviwònman ke yo pa 
janm mete ajou depi prèske mwatye yon syèk.  
  
Kounye a, yo ralanti menm pwojè ki ede nou konbat chanjman klimatik, kreye lojman, 
epi ranfòse kominote nou yo.  
  
Se poutèt sa, nan bidjè sa a, mwen pwopoze yon mizajou senp, ki gen bon sans: Lè 
kominote yo di wi a lojman, enfrastrikti, oswa enèji pwòp, n ap KITE YO KONSTUI!  
  
Lè yon vil oswa yon komin deside avanse, yo pa ta dwe bloke nan lanfè regilasyon.  
  
Redui fòmalite biwokrasi pa fini sou chantye a, li pwolonje tou nan gouvènman an.  
  
Ane sa a tou, n ap elimine règ demode ak kontrenyan yo epi n ap itilize teknoloji dènye 
kri pou fè gouvènman an mache pi byen.  
  
Men n ap fè l tou nan fason tradisyonèl la, lè n ap pale ak pwopriyetè ti biznis ak lòt 
Nouyòkè ki konsène yo de baryè biwokratik k ap bare yo.  
  
Moun merite konnen lajan taks yo ap depanse avèk sajès epi gouvènman yo ap 
fonksyone nan fason ki efikas.  
  
E n ap pote menm pwodiktivite sa a pandan n ap kreye travay lavni yo.  
  
Jodi a, Empire State la gen plis pase 8.5 milyon djòb nan sektè prive a, prèske yon 
milyon plis pase lè mwen te monte sou pouvwa a.  
  
Epi kounye a, n ap vanse pi devan pandan n ap eksplwate kreyativite ki te toujou 
karakterize Eta nou an.  
  
Gen 200 lane pase, Kanal Erie a te fè Nouyòk vin yon pisans endistriyèl. Li te soutni 
plizyè jenerasyon travay fabrikasyon ak tout kominote yo nèt.  
  
Men lè travay sa yo te deplase aletranje nan ane 1970 yo, se kominote tankou kominote 
pa m nan ki te peye pri a.  
  
Mwen sonje ane faktori asye a te fèmen nan Buffalo ak enpak li te genyen. Mwen te wè 
sa nan biznis ki te konn anime yo ki vin nan fè nwa. Mwen te wè sa sou vizaj moun 
mwen te wè lè m ap mache sou twotwa a, ki te san zespwa.  
  
Okenn nan frè ak sè mwen yo pa t ka jwenn travay.  



  
Yo pa t ka kontinye rete nan Lwès Eta Nouyòk.  
  
Sa te aprann mwen yon leson mwen pa janm bliye: Nou pa ta dwe janm kite Nouyòk 
rete anba lamèsi desizyon ki pran byen lwen san okenn konsiderasyon pou enterè 
moun k ap viv isit la.  
  
Kidonk nou ap lanse yon renesans nan zafè fabrikasyon — youn ki konstui pou l dire. 
An 2022, nou te adopte pi gwo pwogram prim ankourajman pou pwodiksyon 
semikondiktè nan peyi a, pou asire se Nouyòkè yo ki konstui teknoloji kle epòk nou an 
nan Nouyòk.  
  
Nou deja ap atire pi gwo fabrikan pis elektwonik ki gen nan mond lan.  
  
Men nou dwe asire opòtinite ekstraòdinè sa yo aksesib pou tout moun, pou yo pa 
rezève pou yon ti gwoup sèlman.  
  
Se poutèt sa n ap envesti plis pase mwatye milya dola pou ede Nouyòkè yo jwenn 
ladrès yo bezwen pou yo reyisi.  
  
Sa kòmanse ak prensip fondamantal yo.  
  
Se poutèt sa, dezan pase, mwen te konfwonte enterè ki byen anrasinen epi mwen te 
ensiste pou nou retounen nan prensip debaz yo, anseye timoun yo kijan pou yo li epi 
elimine metòd ki pa efikas.  
  
Nou te mennen batay sa a epi nou te genyen konba.  
  
Ane sa a, n ap pran menm apwòch la ak matematik, pou n prepare pwochen 
jenerasyon an pou travay demen yo.  
  
E pou moun ki vle kòmanse yon nouvo karyè, nou te lanse kolèj kominotè gratis pou 
granmoun k ap chèche karyè nan metye ki gen anpil demann sou mache travay la, soti 
nan swen sante rive nan fabrikasyon avanse.  
  
Depi ete pase a, gen plis pase 11,000 moun ki enskri.  
  
Ane sa a, ann agrandi opòtinite sa a plis toujou lè n ajoute nouvo domèn tankou lojistik, 
kontwòl trafik ayeryen, ak jesyon ijans.  
  
E lè n ap pale de preparasyon pou lavni, nou dwe planifye pou enèji endistri yo bezwen.  
  
Ete pase a, mwen te pran desizyon odasye pou m otorize premye pwojè enèji nikleyè 
nan yon jenerasyon, yon eleman esansyèl nan apwòch “tout opsyon” nou an sou enèji.  
  
Nan moman sa a, nou te fikse objektif pou n konstwi yon gigawatt enèji nikleyè.  



  
Men si gen yon sèl bagay mwen kwè, se sa: Vize wo oswa al fè wout ou.  
  
Kidonk mwen deside leve nivo a pou rive senk gigawatt.  
  
Sa a se plis enèji nikleyè pase sa ki konstwi nenpòt kote Ozetazini nan 30 dènye ane ki 
sot pase yo!  
  
E pou asire Nouyòkè yo pare, n ap lanse yon pwogram devlopman fòs mendèv nan 
domèn nikleyè pou nou ka fòje lavni enèji pwòp nou ansanm.  
  
Ban m klè avèk nou: sistèm enèji nou an egziste avantou pou sèvi Nouyòkè yo.  
  
Sant done yo esansyèl pou yon lavni inovatè. Men yo vale anpil enèji epi yo kite 
kontribiyab k ap peye bil bòdwo yo pote fado a.  
  
Kidonk si yo vle konstui nan Nouyòk, yo pral oblije peye pati ki ekitab pou enèji yo itilize 
epi resi pwodui pwòp enèji pa yo nan fason ki endepandan.  
  
Paske nou p ap pèmèt teknoloji konpwomèt enfrastrikti nou an, epi nou p ap kite li 
konpwomèt demokrasi nou an nonpli.  
  
Moun merite fè sa yo wè ak sa yo tande konfyans pandan peryòd eleksyon an. Kidonk 
ane sa a, n ap egzije deklarasyon sou tout imaj ak videyo IA pwodui pou Nouyòkè yo 
konnen sa ki reyèl ak sa ki pa reyèl.  
  
Epi n ap ranfòse lwa ki egziste deja yo pou entèdi deepfake ki pran idantite kandida, 
twonpe elektè yo, epi manipile eleksyon yo.  
  
Kidonk gade zam sa yo byen, paske se dènye fwa w ap wè yo.  
  
Ann sispann fè blag, Nouyòk te toujou yon kote nou defann dwa fondamantal yo ak fòs.  
  
E nan yon moman kote dwa sa yo anba atak dirèk, Nouyòk ap fè sa nou te toujou konn 
fè: Nou ap kanpe fèm.  
  
Lè yo te anile Roe v. Wade, nou te aji imedyatman pou pwoteje aksè a avòtman epi 
pwoteje pasyan ak founisè swen yo kont pèsekisyon politik.  
  
Nou te ankre Amannman Dwa Egal yo nan Konstitisyon Eta a epi ranfòse youn nan lwa 
sou Dwa Moun ki pi ansyen nan peyi a.  
  
Men pandan ane ki sot pase a, dosye sa a vin anba atak administrasyon Trump lan.  
  



Youn nan egzanp ki pi klè sou sa ki an danje se dwa pou jwenn swen sante. Repibliken 
nan Washington vle ogmante prim yo, refize kouvèti asirans, epi fòse fanmi yo chwazi 
ant wè yon doktè oswa peye lwaye yo.  
  
Isit la nan Nouyòk, n ap goumen di pou n anpeche yo fè sa. Ane sa a, n ap pwoteje 
swen sante abòdab pou plis pase 1.3 milyon Nouyòkè. E n ap pwoteje tou aksè a 
vaksen ki sove lavi.  
  
Ane pase, lè famasi yo te kòmanse refize moun, mwen te deklare yon dekrè ijans epi 
angrandi sèk moun ki ka preskri ak administre vaksen pou okenn Nouyòkè pa rete san 
pwoteksyon.  
  
Ane sa a, mwen prale pi lwen pou asire ke se ekspè medikal nou fè konfyans ki fikse 
estanda vaksinasyon Nouyòk yo, pa teyorisyen konplo!  
  
Epi pwoteje Nouyòkè yo vle di tou leve kanpe kont ajan ICE ki abize pouvwa yo.  
  
Nouyòk se yon Eta imigran te konstui, moun tankou pwòp granparan mwen ki soti Iland 
e ki te sove anba gwo povrete.  
  
E nou pa bliye kote nou soti.  
  
Pandan ane ki sot pase a, mezi federal agresif nan zafè imigrasyon ki depase lèbòn te 
boulvèse kominote yo toupatou nan Nouyòk, soti nan fèm yo ki nan Sacketts Harbor 
pase nan faktori yo ki nan Konte Cayuga rive nan lekòl segondè ki nan Long Island yo.  
  
Jis yè a, yo te arete yon analis nan Meri Vil Nouyòk. Yon analis ki gen otorizasyon legal 
pou l travay.  
  
Èske moun sa a se youn nan pi move kriminèl yo toutbon vre? Èske moun sa a se yon 
menas toutbon vre?  
  
Mwen pral fè tout sa ki nesesè pou m pwoteje Nouyòkè yo kont kriminèl, men moun ki 
gen tout kalite opinyon politik ap di menm bagay la sou sa n ap wè dènyèman: ase se 
ase.  
  
Nouyòk p ap kite yo itilize resous Eta a pou ede fè ladesant federal nan zafè imigrasyon 
sou moun ki pa komèt krim grav.  
  
Sekirite piblik ap toujou rete premye priyorite, men yo dwe chèche fè l nan fason ki legal 
ak imanitè.  
  
Nou p ap kite ajan federal ICE ki maske anvayi lekòl, gadri, lopital ak lye adorasyon nou 
yo pou fè ladesant nan kad zafè imigrasyon sivil sof si yo gen yon manda jidisyè, sa vle 
di yon jij ki siyen.  
  



Epi lè yo depase lèbòn, li enpòtan pou yo asime responsablite yo. Pèsòn, soti nan 
prezidan rive nan pòs ki pi ba yo, pa pi wo pase lalwa.  
  
Kite m repete ankò: Pèsòn.  
  
Se poutèt sa mwen pral otorize Nouyòkè yo pouswiv ajan ICE yo devan tribinal lè yo aji 
andeyò limit fonksyon yo.  
  
Sa a, se pa entèfere ak aplikasyon lalwa legal ni ak sekirite piblik.  
  
Li senpleman konfime yon verite fondamantal: Pouvwa pa jistifye abi.  
  
E si yo vyole dwa konstitisyonèl yon moun isit la nan Eta Nouyòk, mwen di yo merite wè 
jou yo nan tribinal.  
  
E kèlkeswa sa k ap pase nan Washington, kèlkeswa kiyès ki nan Mezon Blanch lan, se 
pou nou asire: Se pou fanmi nou ak lavni nou m ap goumen.  
  
Istwa a pwouve lè libète an danje, Nouyòk toujou reponn prezan.  
  
Kòmanse ak moun òdinè ki te leve kanpe epi goumen lè libète ak valè yo te anba atak 
plis pase 250 lane pase.  
  
Nou se patriyòt (non, nou pa patriyòt sa yo) ki te fòje yon nouvo nasyon.  
  
Nou se pèp ki te koule san nan Saratoga, ki te trase yon chemen soti Seneca Falls, ki te 
mande diyite nan Stonewall.  
  
Lè eksperyans ameriken an sibi tès, lè chemen ki devan an vin fènwa, se Nouyòkè yo ki 
pote flanbo pou klere wout la.  
  
Kèk nan defi ki devan nou jodi a sanble anpil ak sa Nouyòkè yo te konfwonte 250 lane 
pase.  
  
Gen deseri lòt ki nouvo. Batay yo ka parèt diferan, men gen yon bagay ki pa janm 
chanje: Se lespri endontab ak tenasite pèp Eta sa a.  
  
Nou wè sa a chak jou san manke. Polisye ki soti Pelham Bay k ap fè patwouy nan lari 
yo tout lannwit pou pèmèt rès nan nou dòmi an sekirite.  
  
Pwofesè k ap ankouraje elèv yo pouswiv rèv yo, tankou pwofesè etid sosyal mwen te 
genyen lè m te nan 8yèm ane a, Mesye James, nan Hamburg Middle School.  
  
Enfimyè ki soti nan North Country ki mete pitit li yo kouche anvan li ale lopital pou pran 
pòs lannwit lan.  
  



Kiltivatè letye senkyèm jenerasyon ki soti nan Konte Wyoming, ki leve anvan 
douvanjou, konnen gen moun k ap konte sou li pou egzistans yo chak jou.  
  
Apèl yo diferan, yon sèl objektif pataje. Reponn prezan, monte gad, fè travay la jou aprè 
jou. Se eritaj sa a nou dwe soutni.  
  
E mwen kwè 250 lane apati de jodi a, moun pral sonje moman sa a epi poze kesyon sa 
a: Èske nou te goumen pou epi defann valè ki pi fondamantal nou yo? Èske nou te 
pwoteje Nouyòk kòm yon senbòl opòtinite pou moun toupatou nan lemond, yon kote ou 
ka gen yon fanmi san bil bòdwo yo pa kraze zo w, kote ou ka gen mwayen pou w achte 
yon kay, kote ou ka kòmanse yon biznis oswa travay nan yon fèm san tarif pa mete w 
nan riyin?  
  
Èske nou te envesti jan sa dwe fèt nan edikasyon, konnen ke yon popilasyon edike se 
petèt pi bon defans nou kont tirani?  
  
E lè yo te retire dwa nou te cheri depi lontan yo epi pwòp demokrasi nou an te menase, 
èske nou te leve kanpe pou n pwoteje yo?  
  
Pou chak kesyon sa yo, mwen konnen Nouyòkè yo p ap aksepte okenn lòt repons 
eksepte yon WI byen fò.  
  
Se sa ki nannan Diskou Bilan ak Pèspektiv Eta mwen an pou ane 2026 la.  
  
Nan semèn k ap vini yo, an kolaborasyon ak Lidè Stewart Cousins ak Pòtpawòl 
Heastie, n ap jwenn plis fason toujou pou n bay Nouyòkè yo rezilta, menm jan nou te fè 
pandan senk dènye ane ki sot pase yo.  
  
Paske si gen yon sèl bagay mwen konnen, sèke lè Nouyòkè yo vanse ansanm ak fòs 
ak konpasyon, pa gen okenn defi nou pa ka leve, okenn tiran nou pa ka bat, epi pa gen 
okenn avni nou pa ka konstui.  
  
Kidonk ann konstui lavni sa a ansanm avèk antouzyas, optimis, epi san krent.  
  
E pou m fini, m ap di: Ale Bills!  
  
Mèsi.  
  

###  
  
  

Lòt nouvèl disponib sou sit www.governor.ny.gov 
Eta Nouyòk | Chanm Egzekitif | press.office@exec.ny.gov | 518.474.8418  

Enskri pou w jwenn mizajou Biwo Gouvènè a: ny.gov/signup | Voye tèks NEW YORK bay 81336 
 

ANILE ENSKRIPSYON OU 
  

https://gcc02.safelinks.protection.outlook.com/?url=http%3A%2F%2Fwww.governor.ny.gov%2F&data=05%7C02%7CViktoryia.Baum%40otda.ny.gov%7C7ebfc4e18ee7429e8e7a08de52d3c7c0%7Cf46cb8ea79004d108ceb80e8c1c81ee7%7C0%7C0%7C639039266723586098%7CUnknown%7CTWFpbGZsb3d8eyJFbXB0eU1hcGkiOnRydWUsIlYiOiIwLjAuMDAwMCIsIlAiOiJXaW4zMiIsIkFOIjoiTWFpbCIsIldUIjoyfQ%3D%3D%7C0%7C%7C%7C&sdata=mE1s4M2zv%2Ber5sTp4ahf6T0AHK494kRKnE8no0v2QDE%3D&reserved=0
mailto:press.office@exec.ny.gov
https://gcc02.safelinks.protection.outlook.com/?url=http%3A%2F%2Fny.gov%2Fsignup&data=05%7C02%7CViktoryia.Baum%40otda.ny.gov%7C7ebfc4e18ee7429e8e7a08de52d3c7c0%7Cf46cb8ea79004d108ceb80e8c1c81ee7%7C0%7C0%7C639039266723604801%7CUnknown%7CTWFpbGZsb3d8eyJFbXB0eU1hcGkiOnRydWUsIlYiOiIwLjAuMDAwMCIsIlAiOiJXaW4zMiIsIkFOIjoiTWFpbCIsIldUIjoyfQ%3D%3D%7C0%7C%7C%7C&sdata=w6V87D0v8CGxX%2Buuunp7bJ6ZaXTJP3QmO%2BjRHOHKScA%3D&reserved=0
https://gcc02.safelinks.protection.outlook.com/?url=https%3A%2F%2Fit.cwnls.com%2Fapp%2Fitpage.nsf%2Funsubscribe.xsp%3Faction%3Dunsubscribe%26id%3D1100PRESDCABE7E35A9FCB4385258D7E0066C28600000000000000000000000000000000&data=05%7C02%7CViktoryia.Baum%40otda.ny.gov%7C7ebfc4e18ee7429e8e7a08de52d3c7c0%7Cf46cb8ea79004d108ceb80e8c1c81ee7%7C0%7C0%7C639039266723625936%7CUnknown%7CTWFpbGZsb3d8eyJFbXB0eU1hcGkiOnRydWUsIlYiOiIwLjAuMDAwMCIsIlAiOiJXaW4zMiIsIkFOIjoiTWFpbCIsIldUIjoyfQ%3D%3D%7C0%7C%7C%7C&sdata=9oNwSrATQbFBF7TzPBnHgameqXNOw6GCi3LZiP%2FLP5Q%3D&reserved=0

